
ގދ އަތޮޅު ކައުންސެލަރު އަލްފާޟިލް މުޙަންމަދު ނިޔާޒު، ރަށު ކައުންސެލަރު އަލްފާޟިލް މުޙަންމަދު ޒާހިރު، ޑެޕިއުޓީ މިނިސްޓަރުން ކަމުގައިވާ އަލްފާޟިލް މުޙަންމަދު ޝަރީފް އަދި އަލްފާޟިލް މުޙަންމަދު ޝަރީފް، ރަށުގެ އެހެނިހެން ވެރިން،    ވަރަށް ޚާއްޞަ މެހެމާނުން ކަމުގައިވާ ރައްޔިތުންގެ މަޖިލިސްގެ މެންބަރު  އަލްފާޟިލް މުހަންމަދު ޤަޞަމް އަދި އަލްފާޟިލް މުޙަންމަދު ނާޒިމް، ކޮލެޖްގެ ވެރިން، މެހެމާނުން، ދަރިވަރުން. 
އައްސަލާމް ޢަލައިކުމް.
އަޅުގަނޑުގެ އެންމެ ފުރަތަމަ ވާޖިބެއް ކަމުގައި ދެކެނީ، ޤައުމީ ދުވަހުގެ ތަހުނިޔާ އާއި މުބާރިކްބާދީ / ތިޔަ އެންމެހާ ބޭފުޅުންނަށް އަރިސްކުުރުން. މި ފުރުޞަތުގައި، މި ރާއްޖޭގެ ޢިއްޒަތާއި ކަރާމަތަށްޓަކައި، މި ޤައުމުގައި މިނިވަންކަމާއި އިސްތިޤްލާލަށްޓަަކައި، އަޅުގަނޑުމެންގެ ކާބަފަައިން، ޚާއްޞަކޮށް އުތީމު މަހާރަދުން / ކުރެއްވި ޖިހާދަށްޓަކައި، އެބޭފުޅުންގެ ޒިކުރާ އާކޮށް / ހެޔޮ ރަޙްމަތް ލެއްވުން އެދި ދުޢާ ކުރަން.
ޝައްކެތްނެތް! މިއަދަކީ މި ސަރަޙައްދުގެ ތަޢުލީމާއި ތަހުޒީބަށްޓަކައި އައު މަގެއް ކޮށޭ ދުވަހެއް. އޭގެ ދޯދިތަކުން މުޅި ހުވަދޫ އަތޮޅު / އުޖާލާ ކޮށްދޭނޭ ޢިލްމީ މަރުކަޒެއް ޤާއިމްކުރުމަށްޓަކައި / މުހިންމު ފިޔަވަޅެއް އެޅޭ ދުވަހެއް.  އާދެ! މުޅި ރާއްޖެއިން، ޚާއްޞަކޮށް ހުވަދޫ އަތޮޅުން، މަތީ ތަޢުލީމާއި ތަމްރީނު އުނގެނުމަށް އަންނަ / ދަރިވަރުން ތިބޭނޭ ތަނެއް ކޮލެޖުން ބިނާކޮށް ހުޅުވޭ ދުވަސް!
އަޅުގަނޑަށް ޔަޤީން! ތިނަދޫ ކެމްޕަސް ތަރައްޤީ ކުރެވޭނީ، އެތަނުގައި ގިނަ ކޯސްތަކެއް ހިންގިގެން. ގިނަ ކޯސްތަކެއް ހިންގުމަށްޓަކައި، ގިނަ ދަރިވަރުން ކެމްޕަސްގައި ކިޔަވަން ޖެހޭނެ. ނަމަވެސް، ގިނަ ދަރިވަރުން މި ކެމްޕަސް އަށް މިޞްރާބު ޖަހާނީ، ހުރުމުގެ ކަންތައްތައް ޚަރަދު ކުޑަ، ހިތްފަސޭހަ، އަދި ރައްކާތެރި ގޮތަކަށް ހަަމަޖެހިފައި އޮންނަ ނަމަ. މި ނަޒަރުން ބަލާއިރު، ތިނަދޫ ކެމްޕަސްގެ ފުރަތަމަ ދަނާލު ހުޅުވޭ ކަމީ، ކެމްޕަސްގެ ޙަރަކާތްތައް ފުޅާކުރުމަށް އެޅޭ މުހިންމު ފިޔަވަޅެއްކަން ޔަޤީން.
މި އުފާވެރި މުނާ ސަބަތުގައި، މި މަޝްރޫޢު ހިންގެވުމުގައި ޙަރަކާތްތެރިވެ ވަޑައިގެން ކޮލެޖްގެ ހުރިހާ ބޭފުޅުންނަށް / ޚާއްޞަކޮށް ޕްރޮޖެކްޓް މެނޭޖަރ އަލްފާޟިިލް ޙުސައިން ޙަލީމަށް / ވަރަށް ޚާއްޞަ ޝުކުރެއް ދަންނަވަން. ދުވަހީ ކަންކަމުގައި، މި މަޝްރޫޢު ބެލެހެއްޓެވި އާދަމް ޝަރީފު، މި ޝުކުރުގައި ޝާމިލު ކުރަން. އަދި ދިމާވި އެކިއެކި ކަންކަމުގައި ރަށުގެ ވެރިންގެ ފަރާތުން ލިބުނު އެހީތެރިކަމަށްޓަކައި / އެބޭފުޅުނަށް ޝުކުރު ފަށްފަށްކޮށްލަން.
...
މިއަދު ހުޅުވޭ ދަނާލަށް، ފުރަތަމަ ދަނާލޭ ކިޔަނީ ސަބަބެއް ނެތިއެއް ނޫން. ކޮލެޖުން ރާވާފައި އޮތީ، ފިރިހެން ކުދިންނަށް ވަކި ދަނާލެއް / ވަރަށް އަވަސް މުއްދަތެއްގެ ތެރޭގައި ބިނާކުރަން. ކޯސްތައް އިތުރު ކުރުމަށްޓަކައި، ވާތްފަރާތުގައިވާ ގޯތީގައި، ވަރަށް ފުރިހަމަ ކެމްޕަހެއް ބިނާކުރުމަށް ކޮލެޖުން ކުރަންޖެހޭ ހުރިހާ ކަމެއްވަނީ ކޮށް ނިންމާފައި. ބިޑް ތައްޔާރު ކުރެވިފައި. އަޅުގަނޑު ޔަޤީން ކުރަނީ، ތިނަދޫ ކެމްޕަސް ތަރައްޤީ ކުރުމުގައި، ހުރިހާ ފަރާތްތަކެއްގެ އެއްބާރުލުން ކުރިމަގުގައި ވެސް ލިބޭނޭ ކަމަށް. އަޅުގަނޑުމެން ހަނދާން ކުރަންވީ، އަތޮޅުގެ މަދަރުސާ ނިންމާ ހުރިހާ ކުދިން އަންނާނޭ ތަނަކަށް މިތަން ވާނެކަން. އަތޮޅުގައި މަދްރަސީ ތަޢުލީމު ވަނީ ފުޅާކުރެވިފައި. ނަމަވެސް، މަދަރުސާ ނިންމާ ދަރިވަރުންނަށްދޭ ތަޢުލީމު އަދި ވަނީ ވަރަށް ޅަފަތުގައި. އެހެންކަމުން، މި ފެންވަރުގެ ތަޢުލީމު ކުރިއަރުވައި، ޒުވާނުން ހަރުދަނާ މުވާޠިނުންތަކަކަށް ހެދުމަށް، ޔުނިވަރސިޓީ ތަޢުލީމު ފުޅާކުރުމަށް ވަނީ ވަރަށް ބޮޑު ހޭދައެއް މިހާރު ކުރަން ޖެހިފައި. އަޅުގަނޑަށް ޔަޤީން ކުރެވޭ ގޮތުގައި، ސަރުކާރާއި އަތޮޅުގެ ވެރިން އެއްބާރުލައިގެން މިކަންވެސް ކާމިޔާބު ކުރެވޭނެ.

ތިނަދޫ ކެމްޕަސް ގެ ދަނާލު، ޤައުމީ ދުވަހު ހުޅުވޭ ކަމީ، ވަރަށް ހެޔޮ ފާލެއްކަމަށް އަޅުގަނޑު ޔަޤީން ކުރަން. މި ދަނާލުގެ ނަމަކަށް ކޮލެޖު ކައުންސިލުން ނިންމާފައިވަނީ "ދަންނަކަލޭގެފާނު ދަނާލު". އާދެ! ވާދޫ ދަންނަކަލޭގެފާނު ނުވަތަ އައްޝައިޚް ޖަމާލުއްދީނަށް ނިސްބަތްކޮށް. ދަންނަކަލާގެފާނަކީ އުތީމު މަހާރަދުންނާ ގުޅުމެއް ހުރި ބޭފުޅެއް، އެހެންކަމުން، އަޅުގަނޑުމެން މިފާހަގަ ކުރާ ޤައުމީ ދުވަހާ، ގުޅުމެއް ހުރި ބޭފުޅެއް. އާދެ! ޤައުމީ ދުވަސް އަޅުގަނޑުމެން ފާހަގަ ކުރަނީ އުތީމު މަހާރަދުން، ފޯޗުގީޒުންގެ އަނިޔާވެރިކަމުން ރާއްޖެ ސަލާމަތް ކުރެއްވި ދުވަހަށް ނިސްބަތްކޮށް. ދަންނަކަލޭގެފާނު ނުވަތަ ޖަމާލުއްދީނު މާލެ ވަޑައިގެންނެވީ އުތީމު މަހާރަދުންގެ ރަސްކަމުގެ ދުވަސްވަރު، އެ ރަދުން ދީނީ ޢިލްމުވެރިއެއް ނެތިގެން އުޅުއްވަނިކޮށް. ވަރަށް މަތިވެރި މަޤާމެއް ދެއްވަން ރަދުން އުޅުއްވީމާ ޖަމާލުއްދީނު ވިދާޅުވީ ކީކޭތޯ؟ "ތިމަންނާ ފުށި ރަށަކަށް އެކަހެށިކޮށް އުޅުމަށް ފޮނުއްވާ ދެއްވާށޭ." ދެން ރަސްގެފާނުގެ ރުއްސެވުމާއެކު އެމަނިކުފާނު ވަޒަން ވެރިވެވަޑައިގަތީ ގދ.ވާދޫގައި. މާގިނަ ދުވަސް ތަކެއް ނުވެ، މަލިކުން ފަށައިގެން އައްޑޫއިން އެ ކަލޭގެފާނުގެ އަރިއަހަށް ދަރިވަރުން އައިސް ކިޔަވަން ފައްޓައިފި. ތިނަދޫގައި މިހިރަ އަބޫބަކުރު ސްކޫލްގެ ނަން ނިސްބަތްވަނީ ދަންނަކަލޭގެފާނަށް ދަރިވަރުވި ހުވަދޫ އަބޫބަކުރު ފަޑިޔާރު ކަލޭގެފާނަށް. މިނޫނަސް، އޭނާގެ އަރިއަހަށް ރާއްޖޭގެ އެތައް މިތަނުން ދަރިވަރުން އައިސް ޢިލްމު ޙާޞިލް ކުރި. ///
ދިވެހިރާއްޖޭގެ މަޝްހޫރު ޢިލްމުވެރިޔާ މުޙައްމަދު ޖަމީލު ވިދާޅުވާ ގޮތުގައި، ދިވެހިރާއްޖޭގައި މިހާރުވެސް މި ދެމެމުންދާ ޢިލްމީ އޮއިވަރުގެ ފެށުން ގުޅިފައިވަނީ މިއަތޮޅާ. ގދ. ވާދޫ އާ. ދަންނަކަލޭގެފާނުންގެ ދަރިވަރުންނާއި ދަރިވަރުންގެ ދަރިވަރުންނާއި އެބޭކަލުންނަށް ދަރިވަރުވި ފަރާތްތަކާ. ވާދޫގައި އުފެދުނު ޢިލްމީ ނޫރުން / އެންމެ ފުރަތަމަ ޖާހިލުކަމުގެ އަދިރިކަމަށް ، އުޖާލާކަމުގެ އަލި ފެތުރުނީ މިއަތޮޅާގާތް އަތޮޅުތަކަށް. ހުވަދޫ އަތޮޅާއި ފުވައްމުލަކަށް، އައްޑޫ އަތޮޅާއި ހައްދުން މައްޗަށް. ވަރަށް ފަހާ ޖެހޭންދެން ތަންދޮރު ދަންނަ މީހުން ތިބެނީ ދެކުނުގައި. އެދުވަސްވަރު، މާލޭގެ ފަޑިޔާރުކަމަށް، ނުވަތަ އެފަދަ މަޤާމަކަށް އިސްކުރާނެ މީހެއް ބޭނުން ވެއްޖެނަމަ، ނުވަތަ ބޭސް ފަންޑިތަ ވެރިއަކަށް ބޭނުން ވެއްޖެނަމަ، ރަދުން ފަތްކޮޅު ފޮނުވައިގެން މީހުން ގެންނަނީ ދެކުނުން.
.....
އަޅުގަނޑު މިވާހަކަ މިހާ ތަފްޞީލު ކޮށް މިދަންނަވާލީ، ތިން ނުކުތާއެއް ފާހަގަކޮށްލަން. ފުރަތަމަ ކަމަކީ، ދިވެހިރާއްޖޭގައި މިއަދާ ހަމައަށް ވެސް މިދެމެމުންދާ ޢިލްމުވެރިކަން ފެށިފައިވަނީ މި އަތޮޅުންނޭ  ދެންނެވުން. މިއަތޮޅުގެ ދަރިންނަކީ ވަރަށް ފަޚުރުވެރި މާޒީއެއްގެ ވާރިސުން.
ދެވަނަ ނުކުތާއަކީ، ވަކި ރަށެއް ޢިލްމީ ގޮތުން ކުރިއަރައިފިނަމަ، އެ ޢިލްމެއް ހޯދުމަށް ރާއްޖޭގެ އެކި ކަންކޮޅުން މީހުން އަންނާނެކަން ފާހަގަކޮށްލުން. އަޅުގަނޑުމެންނަށް މި ތިނަދޫ ކެމްޕަސް، ދަންނަކަލޭގެފާނުންގެ މަދުރަސާއަށް ހެދިއްޖަނަމަ، ޢިލްމަށް ލޯބި ކުރާ ރާއްޖޭގެ އެންމެން މި އަތޮޅަށް އަދިވެސް މިސްރާބު ޖަހާނެ!.
އަޅުގަނޑު ފާހަގަ ކޮށްލާ ތިންވަނަ ނުކުތާއަކީ، މީހެއްގެ ނަން ޒަމާންތަކަށް ވިދަމުންދަނީ އޭނާގެ ޚިދުމަތުން ކަން ހާމަކުރުން. އުތީމު މަހާރަދުންގެ ރަސްކަމުގައި، ވަޒީރުކަމާއި މަތިވެރި އެހެން މަޤާމްތައް ފުރުއްވި ސިޔާސީ އެންމެންގެ ނަން، މާޒީގެ ހިރަފުހާ އެކުވެ ފަނޑުވެ ގެއްލިއްޖެ. މުޙަންމަދު ތަކުރުފާނުގެ ރަސްކަން އުވިގޮސް، މިހާރު 400 އަހަރު ވެއްޖެ. ނަމަވެސް އަދިވެސް، ޖަމާލުއްދީނުގެ ނަން އަޅުގަނޑުމެން ހަނދާން އެބަހުރި، އެހެންނޫންތޯ؟ އަދި ދަންނަވަންތޯ؟ މީގެ ކުރިއަށް 400 އަހަރު ވާއިރުވެސް އެކަލޭގެފާނުގެ ނަން ދަންނާނެ އެތައް ދިވެހިންނެއް އުޅޭނެ. މީހެއްގެ ނަން ޒަމާންތަކަށް ދެމިގެންދަނީ އޭނާގެ ޚިދުމަތުގެ ސަބަބުން. އޭނާގެ ފުށުން ރައްޔިތުންނަށް ކުރާ ދެމިހުންނަ ހެޔޮ އަސަރުތަކުގެ ސަބަބުން. އަޅުގަނޑުމެންގެ ތެރެއިން ކޮންމެ މީހަކީ ދަންނަކަލޭގެފާނަކަށް ވޭތޯ މަސައްކަތް ކުރަމާ! ޤައުމީ ޚިދުމަތް ކުރިއަށް ނެރެމާ! އަޅުގަނޑުމެންގެ މުޖުތަމަޢުއަށް ހޭލުންތެރި ޙަރަކަތްތެރިކަމެއް ގެންނަމާ.
އަޅުގަނޑުގެ ނަޒަރުގައި ތިނަދޫ ކެމްޕަސްގެ ދަނާލަށް ކިޔަން އެންމެ ރަނގަޅު ނަމަކީ ދަންނަކަލޭގެފާނު ދަނާލު. ދަންނަކަލޭގެފާނުގެ ޙަޔާތަކީ މި ކެމްޕަސްގައި ކިޔަވާނެ ހުރިހާ ދަރިވަރުންނަށް ވަރަށް ހެޔޮ ނަމޫނާއެއް. އުތީމު ރަދުން މަތިވެރި މަޤާމެއް ދެއްވަން އުޅުއްވުމުން "ފުށި ރަށެއްގައި އެކަހެށީން" އުޅުއްވަން ޚިޔާރު ކުރެއްވީ އެކަލޭގެފާނުންގެ ޒާހިދުކަމާއި ތަޤްވާ ވެރިކަމުން.... މައްޗަށް ޢިލްމު އުނގެނުމަކީ މީހާގެ ހިތްތިރިވާކަމެއް. އިލާހީ ކުޅަދުންވަންތަ އެނގި އިންސާނާގެ ނިކަމެތިކަން އިޙްސާސްވާ ކަމެއް. 
އަޅުގަނޑުގެ އުއްމީދަކީ ތިޔަ ހުރިހާ ބޭފުޅުންވެސް، ދަންނަކަލޭގެފާނުގެ ނިޔަނެތިވި އުޅުއްވުމުން، ޢިބްރަތް ލިބިގަތުން. މި ދަނާލުގައި އުޅޭ، މި ދަނާލު ހުރަސް ކުރާ، މިދަނާލު ފެންނަ ކޮންމެ ދިވެއްސަކީ، ދަންނަކަލޭގެފާނުގެ މާތް ޚުލްޤުފުޅުން، ކުޑަމިންވަރެއް ނަމަވެސް އެމީހެއްގެ އުޅުމުގައި، އެމީހެއްގެ މަސް މޮށުމުގައި، އެމީހެއްގެ މަސައްކަތުގައި އަށަގެނުވޭތޯ މަސައްކަތް ކުރާ މީހަކަށް ވުން.
އައްސަލާމް ޢަލައިކުމް

